
					Prawfddarllenwyd y dudalen hon


Dyma chwi â'ch cyfreithie a'ch papure parod,

Wedi dwyn yma'n erwin feddianne mân aerod,

Ac yspeilio llawer gŵr bonheddig da,

Drwy'ch dewrder a'ch awdurdod.



A pheth yw'r ymrysone sy rhwng personied,

Am y degwm a'r eglwysi, nid oes neb mor glosied,

Tri lle neu bedwar gan ambell un sydd,

Fel y mae'n gywilydd gweled.



Ust. Wel, beth am danoch chwithe'r hwsmyn,

Onid y'ch dueddol i fwy nag un tyddyn;

Mae trachwant Adda, trecha' tro,

Ym mhawb, 'rwy'n coelio,'n canlyn.



Arth. Wel, dyma ni heb fedru,

Ond hau, a chau, a phlannu,

A chwi a'ch bath yn hel tir pob man,

I ddwyn ein rhan er hynny.



Y cyfreithwyr a'r personied,

A r siopwyr a'r apothecaried,

Yn dwyn hynny allont o diroedd cu,

I'w gwinedd, gael gwasgu'r gweinied.



Ac os bydd gŵr mawr a chanddo fater,

Fe'i caiff ef mewn gafel ar ei gyfer;

Ond am ddyn tlawd, O! sa' di'n ol,

Mae hwnnw'n rhy ffol o'r hanner.



Och! faint o diroedd sydd wedi myned

Yn union i'r un sianel a thir yr hen Sioned:

